
 Annotatsiya. Ushbu maqolada maktabgacha ta’lim xizmatlari sohasida kichik biznes raqobatbardoshligini 
shakllantirishning nazariy-metodologik asoslari tadqiq etilgan. Kichik biznesning ijtimoiy-iqtisodiy mazmuni, 
maktabgacha ta’lim xizmatlari bozoridagi funksional xususiyatlari hamda raqobat, raqobat ustunligi va 
raqobatbardoshlik kategoriyalarining o‘zaro bog‘liqligi ochib berilgan. Maktabgacha ta’lim tashkilotlari faoliyatida 
xizmat sifati, pedagog kadrlar salohiyati, moddiy-texnik resurslar, boshqaruv samaradorligi, ota-onalar qoniqishi, 
imij va reputatsiya kabi omillarning raqobat ustunligini shakllantirishdagi o‘rni asoslangan. Shuningdek, kichik 
biznes shaklidagi maktabgacha ta’lim tashkilotlarida iqtisodiy samaradorlik va ijtimoiy-ta’limiy natijalarning o‘zaro 
uyg‘unligi raqobatbardoshlikni ta’minlashning muhim sharti sifatida baholangan. Tadqiqot natijasida maktabgacha 
ta’lim tashkilotlari raqobatbardoshligini resurslar, boshqaruv jarayonlari, iste’molchi uchun yaratiladigan qiymat va 
bozor mavqeining o‘zaro bog‘liq tizimi sifatida talqin qilish taklif etilgan.

Kalit so‘zlar: kichik biznes, maktabgacha ta’lim, ta’lim xizmatlari, raqobat, raqobat ustunligi, 
raqobatbardoshlik, xizmat sifati, iste’molchi qoniqishi, resurslar, boshqaruv samaradorligi, imij, reputatsiya, 
bozor mavqei.

Аннотация. В статье исследованы теоретико-методологические основы формирования 
конкурентоспособности малого бизнеса в сфере услуг дошкольного образования. Раскрыты социально-
экономическое содержание малого бизнеса, его функциональные особенности на рынке дошкольных 
образовательных услуг, а также взаимосвязь категорий конкуренции, конкурентного преимущества 
и конкурентоспособности. Обоснована роль качества услуг, кадрового потенциала педагогов, 
материально-технических ресурсов, эффективности управления, удовлетворенности родителей, 
имиджа и репутации в формировании конкурентных преимуществ дошкольных образовательных 
организаций. Особое внимание уделено взаимосвязи экономической эффективности и социально-
образовательных результатов деятельности организаций дошкольного образования как важному 
условию обеспечения их устойчивой конкурентоспособности. По результатам исследования предложено 
рассматривать конкурентоспособность дошкольной образовательной организации как комплексную 
систему взаимосвязи ресурсов, управленческих процессов, создаваемой потребительской ценности и 
рыночной позиции организации.

Annotation. This article examines the theoretical and methodological foundations for developing the 
competitiveness of small businesses in the preschool education services sector. It reveals the socio-economic 
nature of small business, its functional characteristics in the preschool education services market, and the 
relationship between competition, competitive advantage and competitiveness. The study substantiates 
the role of service quality, teachers’ professional capacity, material and technical resources, management 
efficiency, parental satisfaction, image and reputation in creating competitive advantages for preschool 
education organizations. Particular attention is paid to the interaction between economic efficiency and social 
and educational outcomes as an important condition for ensuring sustainable competitiveness. Based on the 
research findings, the competitiveness of a preschool education organization is proposed to be interpreted as 
an integrated system linking organizational resources, management processes, value created for consumers 
and the organization’s market position.

 Keywords: small business, preschool education, educational services, competition, competitive 
advantage, competitiveness, service quality, consumer satisfaction, resources, management efficiency, image, 
reputation, market position.

K I R I S H
Jahonda maktabgacha ta’lim xizmatlarini rivojlantirish, bolalarni erta ta’lim bilan qamrab olish 

hamda mazkur sohada xizmatlar sifati va samaradorligini oshirish ijtimoiy-iqtisodiy taraqqiyotning muhim 
yo‘nalishlaridan biriga aylanmoqda. Maktabgacha ta’lim bolaning keyingi ta’lim bosqichlaridagi natijalari, 
ijtimoiy ko‘nikmalari va inson kapitali shakllanishiga bevosita ta’sir ko‘rsatishi sababli ushbu sohada 
davlat va xususiy sektor ishtirokini samarali muvofiqlashtirishga alohida e’tibor qaratilmoqda. UNESCO 
ma’lumotlariga ko‘ra, jahonda boshlang‘ich maktabga kirish rasmiy yoshidan bir yil oldingi bolalarning 
maktabgacha ta’lim bilan qamrab olinish darajasi 75 foizni tashkil etgan. Shu bilan birga, 2000–2024-
yillar davomida jahonda maktabgacha ta’limga jalb qilingan bolalar soni qariyb 45 foizga oshgan. Bu esa 
maktabgacha ta’lim xizmatlari bozorida nafaqat qamrovni kengaytirish, balki xizmatlar sifati, ularning 
xilma-xilligi va tashkilotlar raqobatbardoshligini ta’minlash masalalarining ahamiyati ortib borayotganini 
ko‘rsatadi [1]. 

O‘zbekistonda ham so‘nggi yillarda maktabgacha ta’lim tizimi jadal rivojlanib, davlat bilan bir qatorda 
nodavlat va oilaviy maktabgacha ta’lim tashkilotlarining ulushi oshib bormoqda. Rasmiy statistik ma’lumotlarga 
ko‘ra, 2024-yilda respublikada 38 mingdan ortiq maktabgacha ta’lim tashkilotlari faoliyat yuritib, ularda qariyb 
2,35 mln nafar bola tarbiyalangan. 2024-yilda maktabgacha ta’lim tashkilotlaridagi tarbiyalanuvchilar soni 
oldingi yilga nisbatan 180,5 ming nafarga yoki 8,3 foizga oshgan. Bunday miqdoriy kengayish maktabgacha 
ta’lim xizmatlari bozorida raqobat muhitini ham o‘zgartirib, tashkilotlar uchun faqat yangi o‘rinlar yaratish emas, 
balki xizmat sifati, pedagogik salohiyat, moddiy-texnik ta’minot, qulaylik va iste’molchilar ishonchini ta’minlash 
orqali raqobat ustunligini shakllantirish zaruratini kuchaytirmoqda [2].

Mamlakatimizda maktabgacha ta’lim tizimini sifat jihatidan yangi bosqichga olib chiqish davlat siyosati 
darajasida belgilab berilgan. O‘zbekiston Respublikasi Prezidentining 2019-yil 8-maydagi PQ-4312-son1 
“O‘zbekiston Respublikasi maktabgacha ta’lim tizimini 2030 yilgacha rivojlantirish konsepsiyasini tasdiqlash 
to‘g‘risida”gi qarori bilan maktabgacha ta’lim tizimini uzoq muddatli rivojlantirishning ustuvor yo‘nalishlari 
belgilangan. Konsepsiyada bolalarning sifatli maktabgacha ta’limdan foydalanish imkoniyatlarini kengaytirish, 
maktabgacha ta’lim xizmatlarining sifatini oshirish, moddiy-texnik bazani mustahkamlash, pedagog kadrlar 
salohiyatini rivojlantirish hamda davlat-xususiy sheriklik mexanizmlarini takomillashtirish kabi vazifalar nazarda 
tutilgan [3].

Maktabgacha ta’lim xizmatlari bozorining kengayishi ushbu sohada kichik biznes subyektlarining 
iqtisodiy ahamiyatini ham oshirmoqda. Kichik biznesning bozor talabidagi o‘zgarishlarga nisbatan tez 
moslashishi, boshqaruvning ixchamligi, iste’molchilar bilan bevosita munosabat o‘rnatishi va yangi 
xizmat turlarini tez joriy etish imkoniyati xususiy maktabgacha ta’lim tashkilotlarining raqobat ustunligini 
shakllantirish uchun muhim asos bo‘lib xizmat qiladi. Shu bilan birga, kichik biznes subyektlarining 

1	  https://lex.uz/ru/docs/-4327235

moliyaviy, moddiy-texnik, kadrlar va boshqaruv resurslari nisbatan cheklanganligi ushbu resurslardan 
samarali foydalanishni talab etadi.

Maktabgacha ta’lim xizmatlari boshqa oddiy xizmat turlaridan o‘zining ijtimoiy ahamiyati bilan farq qiladi. 
Xususiy maktabgacha ta’lim tashkiloti bir tomondan bozor subyekti sifatida o‘z xarajatlarini qoplashi, daromad 
olishi va kelgusi rivojlanishi uchun moliyaviy resurs shakllantirishi zarur bo‘lsa, ikkinchi tomondan bolaning 
ta’lim-tarbiyasi, xavfsizligi va rivojlanishi uchun ijtimoiy mas’uliyatni ham bajaradi. Shu bois bunday tashkilotlarda 
iqtisodiy samaradorlik va ijtimoiy natijadorlikni bir-biridan ajratgan holda baholash maqsadga muvofiq emas.

Mazkur bozorning yana bir muhim xususiyati shundan iboratki, xizmatni tanlovchi va uning haqini to‘lovchi 
subyekt asosan ota-ona, xizmatning bevosita iste’molchisi esa bola hisoblanadi. Shu sababli maktabgacha 
ta’lim tashkiloti bir vaqtning o‘zida bolaning ta’limiy va rivojlantiruvchi ehtiyojlarini hamda ota-onaning xavfsizlik, 
xizmat sifati, narx, qulaylik, kommunikatsiya va ishonchga bo‘lgan talablarini qondirishi lozim. Bu esa xizmat 
sifati, ota-onalar qoniqishi, tashkilotning imiji va reputatsiyasini uning raqobatbardoshligini belgilovchi muhim 
omillarga aylantiradi.

Shuningdek, maktabgacha ta’lim tashkilotining raqobatbardoshligi faqat narx yoki bolalar soni bilan 
belgilanmaydi. Pedagog kadrlarning malakasi, ta’lim va parvarish sifati, moddiy-texnik baza, xizmatlar portfeli, 
boshqaruv samaradorligi, innovasion yondashuvlar, ota-onalar bilan kommunikatsiya, tashkilot imiji va hududiy 
bozor xususiyatlari o‘zaro bog‘liq holda uning raqobat mavqeini shakllantiradi. Shu sababli kichik biznes 
shaklidagi maktabgacha ta’lim tashkilotlari raqobatbardoshligini kompleks iqtisodiy-boshqaruv kategoriyasi 
sifatida tadqiq etish zarurati yuzaga keladi.

Yuqoridagilardan kelib chiqib, maqolaning maqsadi maktabgacha ta’lim xizmatlari sohasida kichik biznes 
raqobatbardoshligining nazariy-metodologik mazmunini aniqlash, uni shakllantiruvchi asosiy iqtisodiy, ijtimoiy 
va boshqaruv omillarini tizimlashtirish hamda maktabgacha ta’lim tashkilotlariga xos raqobat ustunliklarini ilmiy 
jihatdan asoslashdan iborat.

M A V Z U G A  O I D  A D A B I Y O T L A R  T A H L I L I
Maktabgacha ta’lim xizmatlari sohasida raqobat muhiti va xizmat sifati o‘rtasidagi bog‘liqlik xorijiy 

tadqiqotlarda keng o‘rganilgan. Xususan, Qing Zhang va Jade Marcus Jenkins AQSHning Shimoliy Karolina 
shtatidagi maktabgacha ta’lim xizmatlari provayderlarining 2005–2018 yillardagi ma’muriy ma’lumotlarini tahlil 
qilib, raqobat darajasining oshishi ta’lim tashkilotlarining sifat reytinglari yaxshilanishi, eng yuqori besh yulduzli 
reytingga erishish ehtimolining ortishi va sifat ko‘rsatkichlarini yaxshilash uchun talab etiladigan vaqtning 
qisqarishi bilan bog‘liqligini aniqlaganlar. Mualliflar, ayniqsa, xususiy ta’lim xizmatlari provayderlari raqobat 
bosimiga davlat tashkilotlariga nisbatan sezgirroq munosabat bildirishini ko‘rsatadilar [4]. Ushbu yondashuv 
kichik biznes shaklidagi maktabgacha ta’lim tashkilotlari uchun raqobatni faqat bozor ulushi uchun kurash 
sifatida emas, balki xizmat sifatini yaxshilashga undaydigan iqtisodiy mexanizm sifatida baholash imkonini 
beradi. Biroq raqobatning o‘zi yuqori sifatni avtomatik ravishda kafolatlamaydi; uni sifat nazorati, resurs 
salohiyati va samarali boshqaruv bilan uyg‘unlashtirish zarur.

Shu nuqtai nazardan, xalqaro tadqiqotlarda Pauline Slot va hammualliflar tomonidan Niderlandiyada 
xususiylashtirilgan va bozor tamoyillari amal qiluvchi maktabgacha ta’lim tizimida tashkilotning tashkiliy 
xususiyatlari, pedagoglarning mehnat muhiti hamda ta’lim va parvarish jarayoni sifati o‘rtasida bog‘liqlik 
mavjudligi asoslangan. Tadqiqot natijalariga ko‘ra, faqat tarkibiy sifat ko‘rsatkichlarini me’yoriy tartibga solish 
barcha tashkilotlarda bir xil yuqori jarayon sifatini ta’minlamaydi; professional faollik va bola manfaatlariga 
yo‘naltirilgan boshqaruv muhim ahamiyat kasb etadi [5]. Bu yondashuv tadqiq etilayotgan mavzu uchun muhim 
bo‘lib, kichik biznes MTTlarida raqobatbardoshlikni moddiy resurslar bilangina emas, balki ulardan ta’lim 
jarayonida samarali foydalanish qobiliyati bilan ham bog‘lash lozimligini ko‘rsatadi.

MDH olimlari tadqiqotlarida esa maktabgacha ta’lim xizmatlari bozorining o‘ziga xos xususiyatlariga alohida 
e’tibor qaratilgan. Rossiyalik olimlar N.A. Xalzova va Yu.V. Lunina maktabgacha ta’lim xizmatlari bozorini 
o‘rganib, ushbu bozorda xizmatni xarid qiluvchi shaxs ota-ona va xizmatdan bevosita foydalanuvchi bola turli 
subyektlar ekanligini ta’kidlaydilar [6]. Dissertatsiyada ham mazkur yondashuv asosida tashkilot bir vaqtning 
o‘zida bolaning ta’limiy, rivojlantiruvchi va parvarish ehtiyojlari hamda ota-onaning xavfsizlik, sifat, qulaylik, 
narx va ishonch bilan bog‘liq talablarini qondirishi zarurligi ko‘rsatilgan. Shuningdek, ushbu olimlar nodavlat 
maktabgacha ta’lim sektorining rivojlanishiga huquqiy, moliyaviy, axborot, maslahat va infratuzilmaviy omillar 
ta’sir qilishini ko‘rsatganlar. Fikrimizcha, mazkur yondashuvni raqobatbardoshlik nuqtai nazaridan kengaytirish 
zarur, chunki ota-onalar qoniqishi va bolaga yaratiladigan ta’limiy qiymat tashkilotning iqtisodiy barqarorligi 
bilan birgalikda baholanishi lozim.

MDH tadqiqotchilari orasida A.V. Vinogradova kichik korxonalar raqobatbardoshligining tashkiliy-iqtisodiy 
mexanizmlarini o‘rganib, yirik korxonalar uchun ishlab chiqilgan raqobatbardoshlikni baholash metodlarini 

kichik biznes subyektlariga to‘g‘ridan-to‘g‘ri tatbiq etish boshqaruv qarorlarining sifatini pasaytirishi 
mumkinligini ta’kidlaydi [7]. Mazkur fikr maktabgacha ta’lim xizmatlari sohasida ayniqsa muhimdir. Chunki bu 
yerda kichik biznesning resurs cheklovlari bilan bir qatorda xizmatning ijtimoiy xususiyati, bolalar xavfsizligi, 
pedagogik natija va ota-onalar qoniqishi kabi maxsus mezonlar mavjud. Demak, kichik biznes MTTlarining 
raqobatbardoshligini baholashda umumiy iqtisodiy ko‘rsatkichlar maxsus ta’lim va ijtimoiy ko‘rsatkichlar bilan 
to‘ldirilishi zarur.

O‘zbekistonlik olimlar tadqiqotlarida ham xizmat ko‘rsatish sohasida raqobatbardoshlikni oshirishning 
tashkiliy-iqtisodiy jihatlari tadqiq etilgan. Jumladan, Sharipov S.B. xizmat ko‘rsatish korxonalari 
raqobatbardoshligini oshirishning tashkiliy-iqtisodiy mexanizmini tadqiq etib, raqobat ustunligini mavjud 
resurslarning o‘zi bilan emas, balki ulardan samarali foydalanish natijasida iste’molchi uchun qiymat yaratish 
va bozor mavqeini mustahkamlash bilan bog‘laydi [8]. Dissertatsiyada ushbu yondashuvning boshqaruv 
mantig‘i maktabgacha ta’lim tashkilotlariga “resurslarning mavjudligi, ulardan foydalanish sifati, manfaatdor 
tomonlar uchun qiymat, bozor mavqei” shaklida metodologik jihatdan moslashtirilgan. Bunday yondashuv 
kichik biznes MTTlarida pedagog kadrlar, moddiy-texnik baza, moliyaviy va axborot resurslarining mavjudligini 
emas, ularning raqobat ustunligiga qanchalik samarali transformatsiya qilinishini baholash zarurligini 
ko‘rsatadi.

Shu bilan birga, O‘zbekistonlik iqtisodchi olim Ro‘ziyeva Sh.R. ning xizmatlar sohasi samaradorligi va 
raqobatbardoshlikni baholashga oid ilmiy yondashuvlarida xizmat ko‘rsatuvchi subyektlar faoliyati natijadorligini 
iqtisodiy ko‘rsatkichlar bilan cheklamasdan, xizmat sifati va iste’molchilar ehtiyojlarining qondirilishini ham 
hisobga olish zarurligiga e’tibor qaratilgan [9]. Mazkur yondashuv maktabgacha ta’lim xizmatlariga tatbiq 
etilganda alohida ahamiyat kasb etadi. Chunki ushbu sohada iqtisodiy natijadorlik bilan bir qatorda bolaning 
rivojlanishi, xizmat xavfsizligi, pedagogik sifat va ota-onalar qoniqishi tashkilotning umumiy raqobat mavqeini 
belgilaydi.

Tahlil qilingan ilmiy yondashuvlarni umumlashtirish shuni ko‘rsatadiki, xorijiy olimlar raqobatning xizmat 
sifatiga ta’siri va bozor mexanizmlariga, MDH tadqiqotchilari maktabgacha ta’lim xizmatlarining o‘ziga xos 
xususiyatlari hamda kichik biznes raqobatbardoshligining tashkiliy-iqtisodiy jihatlariga, mahalliy olimlar esa 
xizmat ko‘rsatish korxonalarida resurslar, samaradorlik va iste’mol qiymatini shakllantirish masalalariga ustuvor 
e’tibor qaratganlar. Biroq ushbu yondashuvlarda kichik biznesning resurs cheklovlari, maktabgacha ta’limning 
ijtimoiy-pedagogik xususiyatlari, ota-ona va bolaning ikki darajali iste’mol modeli hamda iqtisodiy va ijtimoiy 
natijalarni yagona raqobatbardoshlik tizimida birlashtirish masalasi yetarlicha kompleks tadqiq etilmagan. 
Shu bois kichik biznes shaklidagi maktabgacha ta’lim tashkilotlari raqobatbardoshligining o‘ziga xos nazariy-
metodologik yondashuvini shakllantirish zarurati mavjud.

T A D Q I Q O T  M E T O D O L O G I YA S I
Mazkur maqolada maktabgacha ta’lim xizmatlari sohasida kichik biznes raqobatbardoshligining nazariy-

metodologik asoslarini o‘rganishda ilmiy abstraksiyalash, induksiya va deduksiya, tahlil va sintez, qiyosiy tahlil, 
guruhlash, tizimli va mantiqiy tahlil usullaridan foydalanildi.

Tadqiqot jarayonida kichik biznesning iqtisodiy mazmuni, maktabgacha ta’lim xizmatlarining o‘ziga xos 
xususiyatlari hamda raqobat, raqobat ustunligi va raqobatbardoshlik tushunchalariga oid xorijiy, MDH va 
O‘zbekiston olimlarining ilmiy qarashlari qiyosiy tahlil qilindi. Mavjud nazariy yondashuvlarni umumlashtirish 
orqali maktabgacha ta’lim tashkilotlari raqobatbardoshligiga ta’sir etuvchi asosiy iqtisodiy, ijtimoiy va boshqaruv 
omillari tizimlashtirildi.

T A H L I L  V A  N A T I J A L A R
Maktabgacha ta’lim xizmatlari sohasida kichik biznes raqobatbardoshligini shakllantirish, avvalo, ushbu 

faoliyat turining boshqa xizmat ko‘rsatish korxonalaridan farq qiluvchi iqtisodiy va ijtimoiy xususiyatlarini 
aniqlashni talab etadi. Tahlillar shuni ko‘rsatadiki, kichik biznes shaklida faoliyat yurituvchi maktabgacha ta’lim 
tashkiloti faqat daromad olishga yo‘naltirilgan xo‘jalik subyekti emas. U bir vaqtning o‘zida bolalarning ta’lim, 
rivojlanish va parvarish ehtiyojlarini qondiruvchi ijtimoiy institut vazifasini ham bajaradi. Shu sababli uning 
raqobatbardoshligini faqat narx, xarajat, foyda yoki bozor ulushi kabi an’anaviy iqtisodiy ko‘rsatkichlar bilan 
baholash yetarli emas.

Tadqiqot natijasida kichik biznes shaklidagi maktabgacha ta’lim tashkilotlariga xos 12 ta asosiy funksional 
xususiyat ajratildi. Ular raqobatbardoshlikning shakllanishiga to‘g‘ridan-to‘g‘ri yoki bilvosita ta’sir ko‘rsatadi 
(1-jadval)

 1-jadval
 Kichik biznes shaklidagi maktabgacha ta’lim tashkilotlarining asosiy 

funksional xususiyatlari va ularning raqobatbardoshlikka ta’siri 

T/r Funksional xususiyat Iqtisodiy-boshqaruv mazmuni Raqobatbardoshlikka ta’siri

1 Ijtimoiy ahamiyat
Bolalarning ta’lim, rivojlanish va parvarish 

ehtiyojlarini qondirish bilan iqtisodiy 
faoliyatning uyg‘unlashuvi

Ijtimoiy ishonch va barqaror talabni 
shakllantiradi

2 Xaridor va 
foydalanuvchining ajralishi

Ota-ona xizmatni tanlaydi va baholaydi, 
bola esa uning bevosita foydalanuvchisi 

hisoblanadi

Ota-ona qoniqishi va bola uchun 
yaratilgan qiymatni bir vaqtda 

boshqarishni talab qiladi

3 Sifatning ustuvorligi
Ta’lim, tarbiya, parvarish, xavfsizlik 

va rivojlanish natijalarining kompleks 
boshqarilishi

Xizmat qiymati, ota-ona ishonchi va 
takroriy tanlovni belgilaydi

4 Kadrlar omilining yuqori 
ahamiyati

Pedagog va rahbarlarning professionalligi 
xizmat natijasiga bevosita ta’sir qiladi

Xizmatlarni tabaqalashtirish va sifat 
ustunligini yaratadi

5 Resurslarning 
cheklanganligi

Moliyaviy, moddiy, inson va boshqaruv 
resurslarini ustuvor yo‘nalishlarga 

taqsimlash zarurati

Resurslardan foydalanish 
samaradorligini raqobat ustunligiga 

aylantiradi

6 Boshqaruvning 
moslashuvchanligi

Bozor talabi va ota-onalar ehtiyojidagi 
o‘zgarishlarga tez javob berish imkoniyati

Yangi xizmatlarni tezroq joriy etish 
imkonini beradi

7 Lokal bozorga bog‘liqlik Hududiy talab, to‘lov qobiliyati va 
raqobatchilar tarkibiga kuchli bog‘liqlik

Har bir tashkilot uchun alohida raqobat 
strategiyasini talab qiladi

8 Xizmatlar portfelining 
mavjudligi

Asosiy va qo‘shimcha ta’lim hamda 
parvarish xizmatlarini uyg‘unlashtirish

Talab segmentlarini kengaytiradi va 
daromadlarni diversifikatsiya qiladi

9 Imidj va reputatsiya Ota-onalar tasavvuri, tavsiyalar, axborot 
ochiqligi va tashkilotning ijtimoiy qiyofasi

Ishonch, tanlov va sadoqatni 
shakllantiradi

10 Institusional tartibga 
solinish

Ta’lim faoliyatiga qo‘yiladigan majburiy 
talablar doirasida faoliyatni tashkil qilish

Bozorga kirish, xarajatlar va xizmatlarni 
rivojlantirish imkoniyatlariga ta’sir qiladi

11 Sifat monitoringi Ichki natijalarni muntazam o‘lchash va tahlil 
qilish

Muammolarni erta aniqlash va 
boshqaruv qarorlarini asoslash 

imkonini beradi

12 Iqtisodiy va ijtimoiy 
natijalarning birligi

Moliyaviy barqarorlikni xizmat sifati va 
ijtimoiy natija bilan muvofiqlashtirish

Uzoq muddatli raqobatbardoshlikni 
ta’minlaydi

Jadval ma’lumotlari maktabgacha ta’lim tashkilotining raqobatbardoshligi iqtisodiy, pedagogik, ijtimoiy va 
boshqaruv ko‘rsatkichlarining o‘zaro bog‘liq ta’siri natijasida shakllanishini ko‘rsatadi. Masalan, pedagoglarning 
malakasini oshirishga yo‘naltirilgan resurs ta’lim jarayoni sifatini oshiradi; sifatning oshishi ota-onalar qoniqishini 
ta’minlaydi; qoniqish esa tashkilot imiji va tavsiya etilish darajasini kuchaytiradi. Natijada talab, bolalar 
kontingentining barqarorligi va moliyaviy natijalarga ijobiy ta’sir yuzaga keladi. 

Shundan kelib chiqib, maktabgacha ta’lim tashkilotlarida resursning mavjudligi bilan uning raqobat 
ustunligiga aylanishi o‘rtasida farq mavjud. Masalan, zamonaviy bino, malakali pedagoglar yoki raqamli 
texnologiyalarning mavjudligi o‘z-o‘zidan barqaror raqobat ustunligini ta’minlamaydi. Resurslar iste’molchi 
uchun ahamiyatli bo‘lgan yuqori sifat, qulaylik, xavfsizlik yoki boshqa qo‘shimcha qiymatga transformatsiya 
qilingandagina haqiqiy raqobat ustunligi yuzaga keladi. G.N. Melibayevaning fikricha, kichik biznes korxonalari 
raqobatbardoshligini oshirishning muhim sharti korxonaning raqobat ustunliklarini shakllantirishdan iborat [10]. 
Dissertatsiya tahlilida ham kichik biznesning mahalliy iste’molchilar bilan yaqin munosabat o‘rnatishi, tezkor 
qaror qabul qilishi va talab o‘zgarishiga moslashishi alohida ustunlik sifatida qayd etilgan. 

Tahlil jarayonida “raqobat”, “raqobat ustunligi” va “raqobatbardoshlik” tushunchalarini bir xil kategoriya 
sifatida talqin qilish metodologik jihatdan noto‘g‘ri ekanligi aniqlandi. Raqobat - bozordagi iqtisodiy muhit va 
harakatlantiruvchi kuch; raqobat ustunligi - tashkilotning ushbu muhitda raqiblariga nisbatan yuqoriroq qiymat 
yaratish imkoniyati; raqobatbardoshlik esa mavjud va shakllantirilayotgan ustunliklardan foydalanib, bozorda 
barqaror mavqeni egallash qobiliyati sifatida namoyon bo‘ladi.

Ushbu modelni tahlil qilish natijasida raqobatbardoshlikning shakllanishi quyidagi uzluksiz boshqaruv sikli 
sifatida ifodalanishi mumkin:

 Raqobat muhiti → raqobat salohiyatini aniqlash → raqobat ustunligini shakllantirish → raqobat strategiyasini 
amalga oshirish → raqobatbardoshlikka erishish → bozor natijalarini baholash → yangi raqobat sharoitiga 
moslashish. 

Mazkur siklning asosiy xususiyati resursning mavjudligi avtomatik ravishda raqobat ustunligini, raqobat 
ustunligining mavjudligi esa avtomatik ravishda yuqori raqobatbardoshlikni ta’minlamasligi bilan izohlangan. 
Bir xil malakali pedagoglar va bir xil moddiy-texnik bazaga ega ikki tashkilotdan resurslarni ta’lim metodikasi, 
individual dasturlar, ota-onalar bilan kommunikatsiya va sifat monitoringiga yaxshiroq integratsiya qilgan 
tashkilotning bozor natijasi yuqoriroq bo‘lishi mumkin. 

Bu esa xizmat ko‘rsatish korxonalarida raqobat ustunligini innovasion faoliyat, axborot ta’minoti, kadrlar 
malakasi va strategik boshqaruv qarorlari bilan bog‘laydi. Ushbu yondashuv maktabgacha ta’lim tashkilotlari 
uchun ham muhim: raqobat ustunligini aniqlash, strategik qaror qabul qilish, uni amalga oshirish va natijani 
baholash uzluksiz jarayon sifatida qaralishi lozim. 

Tadqiqot natijasida maktabgacha ta’lim tashkiloti raqobatbardoshligiga ta’sir qiluvchi omillarni uch yirik 
guruhga ajratish maqsadga muvofiq deb topildi: ichki, tashqi va institusional omillar. Ichki omillar tashkilot 
rahbariyati tomonidan to‘liq yoki qisman boshqariladigan resurs va jarayonlarni qamrab oladi. Ular qatoriga 
pedagog kadrlar salohiyati, moliyaviy barqarorlik, moddiy-texnik baza, strategik boshqaruv, xizmat sifati, 
innovatsiya va kommunikatsiya kiritiladi. Tashqi omillarga esa hududiy talab, demografik holat, aholi daromadlari, 
raqobatchilar soni va tarkibi hamda hududiy joylashuv kabi tashkilot tomonidan bevosita boshqarilmaydigan 
shart-sharoitlar kiradi. 

Xususan, kadrlar omili maktabgacha ta’lim sohasida alohida ahamiyatga ega. Dissertatsiyada keltirilgan 
ma’lumotlarga ko‘ra, mamlakatdagi 685,4 ming nafar pedagog xodimning 116 471 nafari maktabgacha ta’lim 
tashkilotlarida faoliyat yuritishi qayd etilgan. Shu bilan birga, yuqori malaka toifasiga ega pedagoglar ulushining 
nisbatan pastligi kadrlar sonidan ko‘ra ularning sifat tarkibi muhimligini ko‘rsatadi. 

Tashqi omillarni tahlil qilishda hududlar o‘rtasidagi maktabgacha ta’lim qamrovida sezilarli farqlar aniqlangan. 
Masalan, Farg‘ona viloyatida qamrov darajasi 86,4–86,7 foiz, Andijon viloyatida 85,7 foiz, Surxondaryo viloyatida 
68,8 foiz, Qashqadaryo viloyatida esa 64,0 foiz ekanligi ko‘rsatilgan. Farg‘ona va Qashqadaryo o‘rtasidagi farq 
22 foiz punktdan ziyod bo‘lib, maktabgacha ta’lim xizmatlari bozorida raqobat sharoitlari hududlar kesimida bir 
xil emasligini anglatadi. 

Bunday sharoitda qamrov darajasi yuqori hududlarda raqobatning asosiy yo‘nalishi yangi talabni 
shakllantirishdan ko‘ra mavjud iste’molchilarni jalb qilish va saqlab qolishga ko‘chadi. Shuning uchun xizmat 
sifati, pedagoglar malakasi, qo‘shimcha xizmatlar, imij va differensiatsiya asosiy raqobat vositalariga aylanadi. 
Qamrov darajasi nisbatan past hududlarda esa qondirilmagan talabning mavjudligi yangi kichik biznes 
subyektlarining bozorga kirishi uchun imkoniyat yaratadi.

Tarmoqning tarkibiy o‘zgarishi ham kichik biznes raqobatbardoshligining ahamiyati ortib borayotganini 
ko‘rsatadi. Ma’lumotlariga ko‘ra, 2017-yilda O‘zbekistonda 247 ta nodavlat MTT faoliyat yuritgan bo‘lsa, 2021-
yilga kelib ularning soni 1 670 taga yetgan. Keyingi bosqichda oilaviy va davlat-xususiy sheriklik asosidagi 
tashkilotlar tarmoq kengayishining asosiy manbalariga aylangan. 2025–2026-yillarga oid materiallarda 7 114 ta 
davlat MTT, 28 729–29 196 ta oilaviy nodavlat MTT, 1 733 ta DXSH asosidagi va 1 240 ta to‘liq xususiy MTT 
qayd etilgan. Hisob-kitoblarga ko‘ra, oilaviy nodavlat tashkilotlar ulushi taxminan 74 foizni, barcha nodavlat 
shakllar esa tarmoqning 80 foizdan ortig‘ini tashkil etmoqda. 

Mazkur dinamika raqobatning mazmunini ham o‘zgartirmoqda. Agar maktabgacha ta’lim bilan qamrov 
darajasi past bo‘lgan bosqichda tashkilot uchun asosiy ustunlikning o‘zi “bo‘sh o‘rinning mavjudligi” bo‘lgan 
bo‘lsa, bozor kengaygan sari iste’molchi tanlovi kuchayib, sifat, narx, pedagoglar salohiyati, imij va qo‘shimcha 
xizmatlar raqobatning asosiy mezonlariga aylanmoqda.

Institusional omillar maktabgacha ta’lim sohasining yuqori darajada tartibga solinishi bilan bog‘liq. Davlat 
siyosatining ustuvor yo‘nalishlari, lisenziyalash, sanitariya va xavfsizlik talablari, davlat standartlari, DXSH 
mexanizmlari, subsidiya va boshqa rag‘batlar bozordagi subyektlar faoliyatiga bevosita ta’sir ko‘rsatadi. Bir 
tomondan, bunday mexanizmlar kichik biznesning bozorga kirish imkoniyatlarini oshirishi mumkin, ikkinchi 
tomondan esa zarur sifat va xavfsizlik chegarasini belgilaydi. 

Demak, raqobatbardoshlikni biror-bir omilning yuqori darajasi bilangina ta’minlash mumkin emas. 
Masalan, yuqori malakali pedagoglar tashkilotning kuchli ichki resursi bo‘lishi mumkin, ammo muayyan 
hududda to‘lov qobiliyatiga ega talab yetarli bo‘lmasa, ushbu resurs kutilgan bozor natijasini bermasligi 
mumkin. Aksincha, davlat tomonidan subsidiya yoki DXSH imkoniyati mavjud bo‘lgan sharoitda ham 
boshqaruv samaradorligi va xizmat sifati past bo‘lsa, institusional afzallik barqaror raqobatbardoshlikka 
aylanmaydi. Shu bois ichki, tashqi va institusional omillarni alohida emas, o‘zaro ta’sir qiluvchi yagona 
tizim sifatida baholash maqsadga muvofiqdir. 

L.K. Xaydarova xizmat ko‘rsatish korxonalarida raqobatni yuqori iqtisodiy natija va iqtisodiy salohiyat 
ustunligini shakllantiruvchi bozor munosabati sifatida baholaydi [11]. Biroq maktabgacha ta’lim xizmatlarida 
ushbu yondashuvni kengaytirish talab etiladi: raqobat natijasi faqat foyda bilan emas, balki xizmat sifati, ota-
onalar qoniqishi, tashkilot imiji va bolalar uchun yaratilgan ijtimoiy-ta’limiy qiymat bilan ham ifodalanishi lozim. 
Dissertatsiyada mazkur yondashuv xizmatlar sohasining o‘ziga xosligidan kelib chiqib kengaytirilgan. 

Amalga oshirilgan tahlillar asosida kichik biznes shaklidagi maktabgacha ta’lim tashkiloti raqobatbardoshligini 
quyidagicha talqin qilish taklif etiladi: tashkilotning moliyaviy, inson, moddiy-texnik, axborot va boshqaruv 
resurslarini ta’lim, tarbiya va parvarish jarayonlariga samarali transformatsiya qilish orqali bolalar uchun ijtimoiy-
ta’limiy, ota-onalar uchun iste’mol va tashkilot uchun iqtisodiy qiymat yaratish hamda o‘zgaruvchan raqobat va 
institusional muhitda barqaror bozor mavqeini saqlash qobiliyati.

Shu nuqtai nazardan tadqiqotning asosiy natijasi raqobatbardoshlikni alohida resurs yoki yakuniy moliyaviy 
ko‘rsatkich sifatida emas, balki “resurs → jarayon → iste’molchi qiymati → raqobat ustunligi → bozor natijasi” 
zanjiri orqali shakllanadigan dinamik iqtisodiy-boshqaruv tizimi sifatida asoslashdan iborat. Bu yondashuv 
maktabgacha ta’lim tashkilotlarida raqobatbardoshlikni oshirish bo‘yicha keyingi strategik qarorlarni ishlab 
chiqish uchun nazariy asos bo‘lib xizmat qiladi.

X U L O S A  V A  T A K L I F L A R
Olib borilgan tadqiqotlar asosida maktabgacha ta’lim xizmatlari sohasida kichik biznes raqobatbardoshligini 

shakllantirishga doir quyidagi asosiy xulosalarga kelindi.
Birinchidan, kichik biznes shaklidagi maktabgacha ta’lim tashkilotining raqobatbardoshligini odatdagi 

“narx – xarajat – foyda - bozor ulushi” ko‘rsatkichlari bilangina baholash yetarli emas. Mazkur sohada 
raqobatbardoshlik iqtisodiy, pedagogik, ijtimoiy va boshqaruv natijalarining o‘zaro ta’siri asosida shakllanadi. 
Shu sababli tashkilotning moliyaviy, inson, moddiy-texnik, axborot va boshqaruv resurslarini bolalar uchun 
ijtimoiy-ta’limiy, ota-onalar uchun iste’mol va tashkilot uchun iqtisodiy qiymatga aylantirish qobiliyati uning 
raqobatbardoshligini ifodalovchi asosiy mezon sifatida qaralishi maqsadga muvofiq. 

Ikkinchidan, maktabgacha ta’lim tashkilotlarining iqtisodiy-boshqaruv tabiatini “ikki maqsad - ikki iste’molchi 
- ikki natija” tamoyili asosida talqin qilish taklif etiladi. Bunda iqtisodiy barqarorlik va ijtimoiy-ta’limiy qiymat 
yaratish ikki maqsad; xizmatni tanlovchi va moliyalashtiruvchi ota-ona hamda uning bevosita foydalanuvchisi 
bo‘lgan bola ikki iste’molchi; tashkilot ichki faoliyati samaradorligi va tashqi bozordagi raqobat mavqei esa ikki 
natija sifatida namoyon bo‘ladi. 

Uchinchidan, raqobat ustunligining mavjudligi hali barqaror raqobatbardoshlikni anglatmaydi. Malakali 
pedagog, zamonaviy bino, raqamli texnologiya yoki moliyaviy resurs faqat ular xizmat sifati, ota-onalar 
qoniqishi, ijobiy imij va bozor natijasiga transformatsiya qilingandagina real raqobat ustunligiga aylanadi. Shu 
bois raqobatbardoshlikni bir martalik holat emas, balki doimiy monitoring, resurslarni qayta taqsimlash, strategik 
qaror qabul qilish va natijalarni baholashni talab qiluvchi dinamik jarayon sifatida boshqarish zarur. 

To‘rtinchidan, maktabgacha ta’lim tashkilotlari raqobatbardoshligi ichki, tashqi va institusional omillar 
ning o‘zaro ta’sirida shakllanadi. Ichki omillar qatoriga kadrlar salohiyati, moliyaviy barqarorlik, moddiy-texnik 
baza, strategik boshqaruv, xizmat sifati, innovasion faollik va kommunikatsiya kirsa, tashqi omillarga hududiy 
talab, aholi to‘lov qobiliyati, demografik holat va raqobatchilar tarkibi kiradi. Lisenziyalash, davlat standartlari, 
sanitariya va xavfsizlik talablari, DXSH mexanizmlari va davlat qo‘llab-quvvatlashi esa alohida institusional 
muhitni shakllantiradi. Shu sababli raqobatbardoshlikni bir omil asosida emas, kompleks tizimda baholash 
lozim.

Beshinchidan, O‘zbekiston maktabgacha ta’lim bozorida so‘nggi yillarda yuz bergan miqdoriy kengayish 
raqobat mazmunini o‘zgartirmoqda. Dissertatsiya ma’lumotlariga ko‘ra, 2017-yilda MTTlar soni qariyb 5,2 
mingta, qamrov darajasi 20,8–27,7 foiz atrofida bo‘lgan bo‘lsa, 2023-yilda MTTlar soni 29 420 taga, qamrov 
esa 71,8–74,5 foizga yetgan. 2026-yil boshida esa MTTlar soni 39 mingdan ortiq, qamrov darajasi 78–80 
foiz atrofida qayd etilgan. Natijada raqobat markazi “xizmatning mavjudligi”dan xizmat sifati, narx–sifat nisbati, 
pedagogik salohiyat, qo‘shimcha xizmatlar, qulaylik, imij va ota-onalar ishonchiga siljib bormoqda. 

Oltinchidan, maktabgacha ta’lim xizmatlarida sifat bir marta erishiladigan yakuniy natija emas, balki doimiy 
boshqarilishi lozim bo‘lgan jarayondir. Pedagoglarning malakasi, bolalarga individual yondashuv, moddiy 
sharoitlar, ota-onalar bilan aloqa, xizmatlar monitoringi va rahbarning professional boshqaruv salohiyati sifat 
natijasini shakllantiruvchi o‘zaro bog‘liq omillar hisoblanadi. 

Shu asosda quyidagi amaliy takliflar ishlab chiqildi:
1. MTT rahbarlari uchun raqobatbardoshlik monitoringi tizimini joriy etish. Unda faqat moliyaviy natijalar 

emas, balki pedagoglar malakasi, xizmat sifati, ota-onalar qoniqishi, imij, qo‘shimcha xizmatlar va bozor mavqei 
muntazam baholanishi lozim.

2. Resurslarni raqobat ustunligiga aylantirish mexanizmini shakllantirish. Moliyaviy mablag‘lar, pedagogik 
kadrlar va moddiy-texnik baza qaysi yo‘nalishda iste’molchi uchun eng yuqori qiymat yaratayotgani aniqlanib, 
resurslar shu ustuvor yo‘nalishlarga taqsimlanishi maqsadga muvofiq.

3. Xizmatlar portfelini ota-onalar talabi asosida differensiatsiya qilish. Asosiy maktabgacha ta’lim xizmati 
bilan bir qatorda rivojlantiruvchi mashg‘ulotlar, til, sport, ijodiy va boshqa qo‘shimcha xizmatlarni hududiy talab 
hamda oilalarning to‘lov qobiliyatidan kelib chiqib shakllantirish zarur.

4. Pedagog kadrlarni raqobat ustunligining strategik resursi sifatida boshqarish. Malakali pedagoglarni jalb 
qilish, saqlab qolish, malakasini oshirish va rag‘batlantirish tizimini xizmat sifati hamda ota-onalar qoniqishi 
bilan bog‘lash lozim.

5. Sifat-imij-sadoqat zanjirini boshqarish. Xizmat sifati haqida ota-onalar fikrini muntazam o‘rganish, 
axborot ochiqligini oshirish, ijobiy tavsiyalar va reputatsiyani shakllantirish orqali mijozlar sadoqatini kuchaytirish 
maqsadga muvofiq.

6. Raqobat strategiyalarini hududiy sharoitlarga moslashtirish. Qamrov yuqori hududlarda sifat, 
differensiatsiya va imij asosida raqobatlashish, qamrov nisbatan past hududlarda esa xizmatdan foydalanish 
imkoniyati, narxning maqbulligi va hududiy yaqinlikka ustuvorlik berish zarur.

7. Davlat tomonidan kichik biznes MTTlarini qo‘llab-quvvatlashda “5T” tamoyilidan foydalanish maqsadga 
muvofiq: tenglik, talabga yo‘naltirilganlik, tartibga solishning mutanosibligi, texnologik qo‘llab-quvvatlash va 
ta’lim sifati. Dissertatsiyada mazkur yondashuv xorijiy tajribani O‘zbekiston sharoitiga mexanik ko‘chirish emas, 
balki mahalliy bozor xususiyatlariga funksional moslashtirish sifatida taklif etilgan. 

Umuman, tadqiqot natijalari maktabgacha ta’lim xizmatlari sohasida kichik biznes raqobatbardoshligini 
resurslar → boshqaruv jarayonlari → xizmat sifati va iste’mol qiymati → raqobat ustunligi → bozor mavqei 
o‘zaro bog‘liqligi asosida shakllanuvchi kompleks iqtisodiy-boshqaruv tizimi sifatida qarash zarurligini ko‘rsatadi. 
Mazkur yondashuv kichik biznes shaklidagi maktabgacha ta’lim tashkilotlarining iqtisodiy barqarorligi bilan 
ularning ijtimoiy-ta’limiy missiyasini bir vaqtda ta’minlashga xizmat qiladi.

